






У кнігу ўвайшлі 100 пяцірадкоўяў-лімэрыкаў, напісаных
у традыцыях ангельскага абсурду й перанесеных аўтарам
на беларускую глебу. Кніга адрасаваная ўсім аматарам
паэзіі,геаграфіі й проста пасьмяяцца.



Лімэрыкі (пэданты ставяць націск на першым
складзе) – паэтычны жанр, выпрабаваны гісторыяй.
Паводле паданьняў, яны паходзяць з Ірляндыі, з
аднайменнага места Лімэрык (ці Лімрык), жыхары
якога пяялі жартаўлівыя песьні й спаборнічалі гэткім
чынам у бязглузьдзіцы. Іншыя спробы вытлумачыць
этымалёгію назову «лімэрыкі» не вытрымліваюць
крытыкі. Першапачаткова лімэрыкі існавалі ў
фальклёры, а пасьля трывала атабарыліся ў
ангельскамоўным (і ня толькі) красным пісьменстве.
Вялікі дзякуй Эдварду Ліру, які ў сярэдзіне ХІХ ст.
напісаў «Кнігу бязглузьдзіц»– шэдэўр ангельскай
паэзіі абсурду. Кніга складалася менавіта зь лімэрыкаў
і адразу выклікала шмат перайманьняў. Гэты
літаратурны гатунак дажыў і да нашага часу. Ён
традыцыйна

ўспрымаецца як жанр дзіцячай літаратуры. (Але ня
толькі: яскравы довад – шматлікія пахабныя
лімэрыкі!) Адметная рыса гэтых вершаў –
спалучэньне неўтаймоўнай фантазіі й пэдантычнага
захаваньня цьвёрдых фармальных канонаў. Гэта
амаль заўсёды напісаныя анапэстам пяцірадкоўі, дзе
першы, другі й пяты радкі даўжэйшыя й рымуюцца
міжсобку, а зрымаваныя  паміж сабою трэйці й
чацьверты радкі – на стапу карацейшыя. У першым
радку звычайна называецца герой, яму
папярэднічае эпітэт-прыметнік (найчасьцей –
нейкая недарэчная якасьць, зь якой і вынікае ўвесь
далейшы нонсэнс), ёсьць таксама згадка пра
населены пункт (найлепей, каб ён быў
непрыдуманы), назоў якога й выносіцца ў канец
радка й становiцца першым рымам. Засталыя радкі

твору – ляканічны й сьмешны аповед пра
абсурдныя падзеі з удзелам згаданага героя.
Звычайна ў якасьці населеных пунктаў фігуравалі
ці то ангельскія месты й мястэчкі, ці то далёкія,
падкрэсьлена экзатычныя тапонімы. Аўтару гэтых
радкоў падалося цікавым насяліць псэўда-
ангельскім нонсэнсам беларускія гарады і вёсачкі,
родныя, прыветныя, аддаючы даніну павагі
вельмішаноўным земляком. Усе апісаныя ніжэй
падзеі, натуральна, выдуманыя, і ўсе магчымыя
супадзеньні з рэальнымі асобамі, вядома ж,
выпадковыя.

                                          Перадмова

А. Х.

P. S. Аўтар просіць прабачэньня ў жыхароў Лынтупаў
і Талачына за неправільна пастаўлены націск у назовах іх
паселішчаў.



Берасьцейшчына



          5

   Найнавейшы расеец з Антопалю
   ў патрыманым катаецца “опэлі”:
   гаспадар год таму
   не патрапіў у турму
   й пахаваны ў мясцовым нэкропалі.

  Партызан зь Белавескае пушчы
   смажыў бульбу на рыбіным тлушчы.
   Жыў, нібы багацей,
   ды баяўся гасьцей,
   бо, на жаль, быў зусім непітушчы.

  Вуграваты вугор каля Берасьця
   мізарнеў у самоце ды шэрасьці:
   усіх цнатлівых нявест
   звабіў цёплы зюйт-вэст,
   усе ў Саргасавым моры на нерасьце.

1557

   Дэгустатар напояў зь Бярозы
   не прыходзіць да жонкі цьвярозы,
   і штовечару шоў:
   “А пайшла!..” “Сам пайшоў!”
   Ды ніводзін ня зьдзейсьніць пагрозы.

   Вершатворца з Давыд-Гарадка
   мае прынцып: “Ні дня без радка”.
   Сёньня вершык напіша,
   заўтра – сьпіч пра “Узвышша”,
   а пазаўтра – шансон для братка

   Патрыётка ад мужа з Драгічына
   патрабуе сапраўднага вычыну:
   “Страшна кінуць ва ўрад
   самаробны снарад –
   хоць прыбі да падлогі  масьнічыну!”

  РНЕшнік-суворавец з Кобрына
   не баіцца ні ўдава, ні кобры, ні
   каракурта, бо ён
   сам, нібы скарпіён,
   “дзяржбясьпекай” як зброя адобраны.

   Лунатычка адна ў Лунінцы,
   каб лунаць, грызла ў сьне ледзянцы.
   Іхны смак – лепей сплюнь!
   Пасівеўшы, як лунь,
   аддала ад гідоты канцы.

   Сэнбэрнар у папа з Маларыты
   меў вялізарныя габарыты,
   бачыў смачныя сны
   пра кавалак мясны
   й памятаў, дзе калега зарыты.

   Дэгустатар прысмакаў пад Пінскам
   апэтытам праславіўся сьвінскім.
   Зжэр усё, што было, –
   скуру, дрэва і шкло –
   і дагнаўся “прасунутым” “Клінскім”.

   Дысыдэнт па дарозе ў Пружаны
   быў сустрэтым ваўком напужаны
   і пасьля часьцяком
   нат з “ганебным ваўком”
   ветлы быў і казаў “паважаны”.

   Раз да дзеўкі ў г.п. Целяханы
   неўспадзеўкі прыехаў каханы,
   што на поўначы выжыў,
   не здымаючы лыжаў…
   Не здымаў і цяпер, нечаканы…

Віцебшчына



   Шанавальнік пісьменства з Асьвеі
   том пра сьнежань чытаў і завеі.
   Так героям яго
   спачуваў, – ого-го! –
   што баяўся – парык пасівее!

   Улюбёнец жанчын з Баравухі
   быў гарбаты, рабы, віславухі,
   кірпаносы, крывы
   і суцэльна сівы
   ад сардэчных турбот і сівухі.

   Звар’яцеламу Віцю з-пад Віцебску
   стаць казюркаю хочацца, Віцю б ску-
   рыстакрылым зрабіцца.
   Кажа: “Я – жамярыца,
   нават маю ад лекара выпіску!”

   Вірлавокі мангуст з-пад Віроўлі
   у зьмяінай адзначыўся лоўлі,
   і ў калгасе далі
   дзьве пуцёўкі ў Малі 1  –
   як выдатніку гадагадоўлі.

Паводле апошніх чутак, на такую ўзнагароду ў
калгасе не хапіла грошай, таму радок трэба чытаць
так: ‘‘Дзесяць  сотак зямлі ’’.

   Працавіты мужык з-пад Вушачаў,
   як пчала, для калгасу ішачыў:
   за гектарам гектар
   браў у кветак нэктар
   Нават “сотавік” меў – люд аддзячыў.

   У “прасунутай” школе ў Глыбокім
   навучаньне было аднабокім:
   кантрацэпцыя ў ранцах,
   бо аб СНІДзе і пранцах
   усім вядома даўно назубок ім.

   Мафіёзныя хлопцы з Дуброўна
   канкурэнтам адпомсьцілі кроўна:
   падагрэтай смалой,
   потым бэнзапілой…
   Карацей, пагулялі цудоўна!

   Валацуга, прыехаўшы ў Друю,
   палюбоўніцу ўбачыў старую.
   Сьлёзы сотняю бруй:
   “Дарагая, даруй!”
   А каханка ў адказ: “Не дарую!”

   Гумарысты да снайпэра зь Лёзна
   па ўспамогу зьвярнуліся сьлёзна.
   Ой, ня ўнікнуць бяды:
   той паўсюль і заўжды
   падыходзіў да жартаў сур’ёзна!

   Казанова й вандроўнік з Лынтупаў
   паўзямлі пехатою пратупаў.
   Бачыў шмат каралеў,
   ды ні разу ня млеў
   ад прыгожых, як наскія, дупаў.

   Прыгажуня й распусьніца зь Мёраў
   паказала каханку свой нораў:
   “Я сэкс-бомба, і ты,
   хоць і надта круты,
   не хадзі да мяне безь мінёраў!”

   Тры сястры-камікадзэ з Расонаў
   з даху скочылі без парасонаў.
   Зьехаў дах з галавы!..
   Іх цяпер ад травы
   аддзірае касільнік газонаў.

   Стогадовая бабця з Талочына
   сэксуальна была заклапочана.
   Напісала ў сабес –
   і прыйшоў геркулес
   з падазронай пячаткай “аплочана”.

   Завадатар дыскусiяў з Чашнікаў
   лепшы ў спрэчках за ўсіх аднакашнікаў,

   бо адзін аргумэнт –
   галавой аб цэмэнт,
   а другі і апошні – “калашнікаў”.

Гарадзеншчына



   Выкшталцоны п’янюка ў Ашмянах
   разьбіраўся ў напоях духмяных:
   за парфумай, дальбог,
   зранку бег з усіх ног,
   скажам шчыра, ня надта слухмяных.

   Шматпакутная дзеўка з Багданава
   за расiйца выходзiць бясштаннага.
   Нават мае пасаг,
   ды жанiх у трусах
   патрабуе выключна “прыданага”.

   Вiртуоз-арганiстa ў Барунах
   заснаваў школу танцаў на трунах.
   Зарабляючы хлеб,
   вучняў водзячы ў склеп,
   граў на нэрвах, нiбыта на струнах.

   Знакаміты лінгвіст зь Беняконяў
   эўфэмізмы для школы ўзаконіў.
   Сапсавалі паветра –
   гэта ў слоўніку мэтра:
   “пачалося цьвіценьне півоняў”.

   Закаханы галкіпэр зь Дзярэчына
   не прызначыў дзяўчыне сустрэчы на
   стадыёне ля броўкі,
   бо раўнуюць сяброўкі –
   пара штангаў, адна папярэчына.

   Малады ваўкалак з Ваўкавыску
   меў даволі прыгожую пыску,
   у дзіцячым садку
   працу вёў у гуртку
   й атрымаў гарадзкую прапіску.

   Абяцанкам палітыка з Горадні
   не даюць болей веры ні горад, ні
   сужаніца, ні дзеці.
   Ой, што робіцца ў сьвеце!
   Ой, відаць, пачынаюцца гора дні!

   Сьпеваку i музыку з Залесься
   падабалiся “Ластаўкi ў стрэсе”.
   Толькi браў рэ дыез,
   як у ластавак – стрэс,
   i сьпявак – пры сваiм iнтарэсе.

   Нiмфаманка-юрлiвiца з Зэльвы
   стрэла малпу-самца сярод сэльвы.
   Ледзь зрабiла аванс,
   ён увёў яе ў транс
   запытаньнем: “Цi мадмуазэль вы?”

Ісламіст-бээнэфавец зь Іўя
кажа: “З ласкі Алага адкрыў я
рэлігійны сакрэт:
пуп зямлі – мінарэт,
а навокал – свабодная Крыўя!”

   У зьбяднелага шляхціча з Крэва
   ні гарэлкі няма для сугрэву,
   ні гуркоў, ні масьлін,
   ані іншых расьлін, –
   акрамя геральдычнага дрэва.

65

Андрэй Хадановіч. Землякі, альбо Беларускія  лімэрыкі



   Завіталі ў музэй у Кушляны
   тры Каляны й чатыры Таляны:
   стрэсьці ў экскурсаводкі
   бурачковае водкі –
   для таварышаў зь Яснай Паляны.

   Неразважны сатырык з-пад Слоніму
   вершы надрукаваў без псэўдоніму
   супраць валадара –
   і за спробу пяра
   атрымаў… (Не знаходжу сыноніму.)

   Рызыкоўныя гоншчыкі зь Ліды
   выпрабоўвалі супэрбаліды…
   Сёньня кожны жыхар
   хлопцаў ведае ў твар:
   гераічныя ў іх інваліды!

   Падрывальнік мастоў з-пад Мастоў
   абмінуў дзесяць тысяч пастоў…
   Выбух чулі здаля!..
   Гэта што! Ён пасьля
   разаслаў дзесяць тысяч лістоў…

   Патрыёт-пабіраха з Смаргоні
   ў знак пратэсту жабруе ў вагоне
   і сьвядома бярэ
   толькі дробныя “рэ”:
   на буйных не малююць “Пагоні”!

   Пасьлядоўнiцы Фройда з-пад Солаў
   на фалiчнай сымболiцы голаў
   перамкнула – штоноч
   шпацыруе наўзбоч
   голых лiп i гатычных касьцёлаў

   Будаўнік камунізму у Трабах
   век-вяком мізарнеў у прарабах,
   у мясцовых “кідал”
   выкладаў “Капітал”,
   рэшту часу цягаўся па бабах.

   Два хлапцы да красуні з-пад Шчучына
   сябрука прывялі на заручыны.
   Спамінала дарма,
   хто жаніх, – і з трыма
   заручылася. Дочкі вы сучыны!

Гомельшчына



   Далікатная дзеўчына з Брагіна
   не зьвяртала i ў лаянцы ўвагі на
   існы ў лексыцы мат,
   нібы той аўтамат
   паўтараючы “пэніс” ды “вагіна”.

   Прававерны раскольнік з-пад Веткі
   не садзіўся за стол без сурвэткі,
   без відэльца й нажа,
   без кадзіла й крыжа,
   што пацьвердзяць шматлікія сьведкі.

   Прарасійскія гопнікі ў Гомелі
   прэзыдэнта надзвычай багомілі,
   “лукамол”, кадэбэ…
   Ды пазналі сябе
   ў сьцёбных вершах – і аж зьнерухомелі.

   У сям’і чарнасоценца з Доўску
   сын у сьне гаварыў па-жыдоўску.
   Бацька помсьціць гатоў,
   закрычэў: “Бі жыдоў!”…
   А пасьля дараваў па-бацькоўску.

   Пераборлівы вязень з Кармы
   ні бананаў ня еў, ні хурмы.
   Толькі ціхую скаргу,
   што на бульбу – эмбарга,
   слаў дадому з кубінскай турмы.

   Камсамольскі важак з Мазыра
   піва выжлукціць мог паўвядра,
   а сябрук-піянер
   на шляхетны манер
   заліваў за каўнер паўтара.

   Паліглёт-мнагажэнец з Чачэрску
   да жанчын заляцаўся па-зьверску:
   ім уголас чытаў
   комсомольский устав
   ды паэму “Курган” па-шумэрску.

   Найскептычная жэншчына з Рэчыцы
   атрымала пасаду дасьледчыцы.
   Запярэчыш старой –
   толькі скепсьціш настрой:
   найскептычным, ой, кепска пярэчыцца!

Магілёўшчына



   Культуртрэгер чувіху з-пад Быхава ў
   ніцшэанскіх традыцыях выхаваў…
   “Адкажы, сьвет мой, люстра,
   што казаў Заратустра”.
   А люстэрка ў адказ ёй: “Чувіха – ваў!”

   Талмудыст-рэфарматар з Бабруйску
   не працуе, бо ўзяў беларуску:
   у шабат – завядзёнка,
   у нядзелю – бо жонка,
   і астатніх пяць дзён – у нагрузку.

   Валацуга і вісус з-пад Глуску
   маладую кахаў андалюзку.
   Да карыды прывык,
   дзе, шалёны, як бык,
   рваў зь дзяўчыны чырвоную блюзку.

   Пажылы грамадзянін з Градзянкі
   заляцаецца да грамадзянкі:
   – Хутка буду ў труне,
   дык выходзь за мяне!..
   Аж нацёр на каленях вадзянкі.

   У сачок альтруістага з Дрыбіна
   залатая патрапіла рыбіна.
   ‘‘Каб жа цешчы суседавай
   мець хваробу Базэдава
   й наступіць на разьбітую шыбіну!’’

   Аднагорбы вярблюд з Магілёва
   да законнасьці ставіўся плёва,
   ды на ўласным гарбе
   зьведаў кака эрбэ
   і Статут ВКЛ дэталёва.

   Эканомнай паненцы з Татаркі
   да спадобы адно перастаркі,
   бо калі з маладым
   накахаесься ў дым, –
   сіл ня хопіць для спраў гаспадаркі.

   Самы шчыры палітык з-пад Шклова
   даў насельніцтву чэснае слова:
   будзе водка й расол!
   Моцны цешыўся пол –
   і рыдала другая палова.

Меншчына



   Знакаміты мастак у Бабры
   маляваў на ўсялякім дабры –
   дзе падкажа парыў.
   Нават жонку тварыў,
   нібы продак, на ўласным рабры.

   Рэстаранны музыка ў Вялейцы
   Баха граў на электражалейцы.
   А Ёган Сэбаст’ян
   меў шыкоўны баян
   і шабашыў на вузкакалейцы.

   Сын старога музыкі ў Вялейцы
   грае джаз на той самай жалейцы,
   толькі вольнай пары
   любіць ВІА “Сябры”
   й аддае перавагу батлейцы.

   Піянэр Усяслаў з Гарадзеі
   кажа маці: “Пайду ў чарадзеі!
   Усяго акрамя,
   мілагучнае ймя
   даць гарэліцы маю надзею!”

   Малады рэстаўратар з-пад Грэску
   закахаўся ў прыгожую фрэску.
   Яго словы, што ёсьць
   яшчэ ў сьвеце мілосьць,
   пераказвалі, як гумарэску.

   Прыгажуні з далёкіх Ждановіч
   спадабаўся Андрэй Хадановіч.
   Тоне ўся ў пачуцьці…
   Цяжка выйсьце знайсьці,
   ды няма безвыходных становішч.

   Да шляхетнай паненкі з Заслаўя
   так нядоўга каханьнем палаў я!
   Я сказаў ёй: “Мужчыны
   порткі праць не павінны!”,
   а паненка: “У нас раўнапраўе!”

   Нарачоная з-пад Івянца
   у кузіну свайго сужанца
   закахалася й зьбегла…
   Той сьмяецца нягегла,
   бо кахае сьвятога айца.

   Працавіты пчаляр з Капыля
   адпачыць сеў наўпоблізь вульля.
   Памыліўся стары:
   пільнавала ўгары
   птушка клясы “паветра-зямля”.

   Самураю-будысту з-пад Клецку
   сапсавалі любімае нэцкэ –
   знакам ГОСТу й крыжом…
   Для кансэрваў нажом
   харакіры зрабіў па-савецку.

   Сама праведны рэзьнік з Лагойску
   стаў рабіць абсалютна па-гойску:
   праз сваю дабрыню
   забівае сьвіньню,
   бо сыны ва Ўкраіне, у войску.

   Сэксуальны маньяк з Маладэчна
   прасталыткам быў рады сардэчна:
   іх, нібы сутэнэр,
   запрашаў на пленэр
   і даводзіў: так жыць небясьпечна!

   У нарколяга з Мар’інай Горкі
   аксыёму, што сьпірт – вельмі горкі,
   кожны ведае сын,
   асабліва адзін,
   што ня ўнік выхаваўчае поркі.

   Каскадэрава жонка з-пад Менску
   на пары праглынула стамеску,
   ну а муж яе – дзьве,
   і адразу братве
   пераможна паслаў “эсэмэску”.

   Аднаяйкавай тройцы з-пад Мядзела
   даў агульнае бацька імя дзеля
   большай згоды ў сям’і,
   ды браты-гультаі
   ўсё адно між сабою ня ладзілі.

   Пачатковец-празаік зь Нясьвіжу
   пэнталёгію склаў для прэстыжу.
   Як назваць? “Пэнтагон”?
   Можа, “Пэнтамэрон”?
   Перавагу аддаў “Пяцікніжжу”.

   Палітычныя вязьні з Узды
   у турме атрымалі… вады –
   аж чатыры біклагі,
   каб ад жудаснай смагі
   не засох арганізм малады.

Менскія лімэрыкі



   Элегантная дзеўчына зь Менску
   на сьняданак п’е каву па-венску.
   Толькі па-гарадзкому
   размаўляе й нікому
   не даруе, хто “па-дзеравенску”.

   Далікатныя вязьні з Апанскага
   ананасаў хацелі й шампанскага.
   Атрымалі пад дых.
   Многа іх, маладых,
  што прыгнёту ня зьведалі панскага!

   Красамоўны змагар з Бангалору
   расьпяяўся, баронячы флёру.
   Сёньня гэты акын
   між хваін і ялін
   палітычнага вучыць фальклёру.

   Пастаянны жыхар Валадаркі
   сьніць паходы, каноэ й байдаркі…
   А сусед – не каноэ,
   а сьпіртное, сьпіртное,
   не байдаркі – падаркі, падаркі…

   Стары ветранік зь Веры Харужай
   да красуні цягаецца з ружай.
   Тая ў вочка зірне
   й мігам дзьверы замкне,
   і сябе абвяшчае нядужай.

   Малады патрыёт з Варвашэні
   сотні ўлётак цягае ў кішэні:
   “Лукамол” – вечны кайф!
   Лепш адно “Гербалайф”!
   (Зрэшты, маю адно запрашэньне…)

   Маладая сьпявачка з Гікалы
   без вакалу пралезла ў Ля-Скала:
   на прэм’еры Бізэ
   ўзяла трасца Хазэ
   й паўтэатру адтуль паўцякала.

   Небарака-ўчастковы з Гамарніка
   стрэў русалку ў прымескім гушчарніку.
   Лепш бы гэтым дваім
   не спаткацца зусім.
   Ах, чаму ён пайшоў без напарніка?

   Літаратар-асьветнік з Жудро
   ў кнігазборы ня мае Дыдро,
   ні Русо, ні Вальтэра,
   бо забіта кватэра
   толькі членамі Палітбюро.

   Далакоп-шэксьпіроляг з Кальварыі
   добрым півам лічыў “Аліварыю”:
   піў ад раньня, а ў тры
   ў мачавым пузыры
   непазьбежна бывала аварыя.

   Рамантычны гандляр з Камароўкі
   коні бачыў у сьне і кароўкі,
   а штодня з двух бакоў –
   толькі пакупнiкоў,
   і цягнуўся да мыльнай вяроўкі.

Беларускі асілак з Кедышкі
часам дваццаць чатыры кілішкі
ў таварыскай гульбе
дазваляе сабе
й на спатканьне бяжыць без задышкі.

   Афтальмоляг з Лагойскага тракту
   прэзыдэнту лячыў катаракту
   й невядома чаму
   раптам сеў у турму
   зь дзіўным выракам: “спроба тэракту”.

   Мадэльерцы з праспэкту Машэрава
   не спатрэбіцца колеру шэрага:
   сам бяздарны пакрой
   не дазволіць, каб строй
   выбіваўся з агульнага шэрагу.

   У мазгох мысьляра зь Мельнікайтэ
   розных думак ляжаць мэгабайты.
   Сёньня мае выклад,
   кліча вучняў… на склад
   і – арбайтэн, арбайтэн, арбайтэн!

   Монтэ-Крыста ў Пішчалаўскім замку
   ўночы бачыць прыгожую самку,
   толькі золак ізноў
   рэшткі казачных сноў
   гоніць прэч у нязнаным напрамку.

   Амаральная бабка зь Нямігі
   памятае прыемныя мігі
   й вечарамі вярзе –
   і ідуць па чарзе
   камарады, бой-фрэнды, амігі…

   Палітычны змагар з Ракасоўскага
   любіць творчасьць Міколы Гусоўскага.
   Піша слоган: “Пара
   гуртам выбраць “Зубра”,
   каб ваўка не абралі тамбоўскага!”

Андрэй Хадановіч

   Літаратарка з вуліцы Ракаўскай
   кілбасою сілкуецца кракаўскай,
   а бальзакаўскі ўзрост
   патрабуе наўпрост
   гучнай славы – прынамсі бальзакаўскай.

Землякі, альбо Беларускія  лімэрыкі

   Два расісты з праспэкту Скарыны
   б’юць у крамах адзеньня вітрыны:
   у жаночай бялізны
   бюст ня надта вялізны,
   манэкены ж – мурынкі й мурыны.

   Хударлявы стары са Шпалернай
   выбраў жонку вагі непамернай.
   Зранку йшлі пад вянец,
   а ўначы сужанец
   просіць літасьці: “Будзь міласэрнай!”

   Украінцу з бульвару Шаўчэнкі
   ўчора стрэліся дзьве навучэнкі
   (з сэкцыі каратэ).
   Він про це і про те,
   а яму – паламалі пашчэнкі.

Андрэй Хадановіч. Землякі, альбо Беларускія  лімэрыкі

150



               Эпілёг





   Дэпрэсіўны паэт зь Беларусі
   аб нядолі сьпяваў і няпрусе…
   А пасьля землякоў
   на пяць соцень радкоў
   расьпісаў – і канец яго скрусе!

